
Euskal curriculumaren argi-ilunak 

Gotzon Garmendia irakaslea
Azken urte hauetan, Frantziako eta Espainiako estatuek eragindako hezkuntza erreformek eztabaida pedagogiko interesgarria garatzeko parada eskaini digute, ikasle, guraso eta irakasleoi. Espainiako Estatuan, 1985. urtetik hona bost lege eman dira eta seigarrena laster batean indarrean jarriko dela dirudi, hau da, LOE izenekoa. Frantziako Estatuan berriz, hezkuntza lege ekoizpena ez da hain oparoa izan, 1989. urteko hezkuntzari buruzko Lege Orokorra (Jospin Legea) eta hura ordezkatzeko egin den Thelot Informea ditugu ardatz. 

Bestalde, 2005eko maiatzean Derrigorrezko eskolaldirako euskal curriculuma-ri buruzko oinarrizko txostena (aurrerantzean «txostena») aurkeztu zen geroztik, lokarturik zeuden zenbait sektore pedagogikotan, gai horrekiko kezka piztu da.Proiektu guztiek bezala, honek ere baditu ekarpenak eta zenbait gabezia. Txostenaren ekarpenak beste une batean azpimarratuak ditut, oraingoan lau gabezia multzo aztertu nahiko nituzke. Bi lehenak curriculumari dagozkionak dira, hauen atzetik doazen beste biak, gabezia metodologiko bezala izenda daitezke. 
Curriculumaren hutsuneak 
Bat. Curriculumaren kontzeptuaren bitasuna: ageriko eta ezkutuko aldeak. «Ageriko curriculuma ezingo da ulertu ezkutukoa ere kontuan hartzen ez bada, eta alderantziz. (...) Testu-edukia curriculum esplizitua irakasleak ezkutuko curriculumaren bidez garatzen du». (Paulo Iztueta). Ezkutuko curriculumean, beraz, irakaslearen eskuarmena eta horrenbestez klaustroarena gauzatzen da: «Irakasleak baitira ezarritako ezagutza horiek beren ikasleei transmititzen dizkietenak, (...) ezagutzen transmisio horretan bortizki eragiten duena, bereziki balio eta ideologien munduan». (Bilbao, B., 2003). Txostenean azken aspektu hau ez da era sistematiko batez aztertzen eta hori gainditu beharreko hutsune bat da. Balioak eta giza harremanak ulertzeko modu desberdinen artean, elementu bateratzaileak sailkatzeko ahalegina egin beharko litzateke, eta ageriko curriculumaren zehaztapen maila berdinean definitzen saiatu. Horrekin, jakina, ezkutuko curriculumaren existentzia ez da desagertzen, ezta nahi ere, baina curriculumaren funtsezko elementuak definitu eta adostuz, hezkuntzaren izaera eta helburu sozio-kulturalak hobeto babesten dira. Ageriko curriculumari dagokionean, arloz arloko azterketa beste momenturako utziaz, honako ideia-ardatzak zehar-lerro moduan garatzea egoki litzateke: 1) Euskal kulturak eta zientziak gizadiari egin dizkioten ekarpenen azterketa; 2) Jakintza, prozesu kolektiboa da, hau da, emaitza soziala da. Esfortzu indibidual eta kolektiboak uztartzetik eratortzen da. Esfortzu indibiduala saritu behar da, baina lorpenaren ondorioak gizadira itzuli behar dira; 3) Jakintza eta zientzia, gizakiaren errealitatea hobera eraldatzeko tresnak dira, ezagutza askatzailea izan behar du, ez menperatzailea. 

Bi. Irakasle eta gurasoen trebakuntza egitasmoa. Etengabeko trebakuntza edozein lanbidetan ezarri den beharra da. Irakaskuntzaren berezko ezaugarriak kontuan izanik, etengabeko trebakuntzaren beharra areagotu egiten da. Desiragarria litzateke plan espezifiko baten ildo nagusien diseinu batekin lan egitea, ikastetxe bakoitzaren errealitate sozio-kulturalera egokigarri litzatekeena. Plangintza orokor horren barruan kokagarri litzateke (zeharkako lotura badu ere) txostenean aipatzen den Tutoretza eta Orientazioa atala. Heziketa prozesua bideratzeko ezinbesteko tresna pedagogiko bihurtu nahi izanez gero, irakasleen, eta gurasoen, etengabeko trebakuntza planifikatzea beharrezkoa da. 

Gabezia metodologikoak 
Bat. Konpromiso sozial eta instituzionala. Euskal curriculumaren egitasmoak osagarri boluntarista handia du. Proiektua gauzatzeko beharrezkoa izango da dinamika sozial eta pedagogiko eraginkorrak indartzea. Besteak beste, Euskal Herriak Bere Eskola eta Ikasle Abertzaleen haize freskoak oso eskertzekoak dira, baina ez nahikoak. Hezkuntza arloko sindikalgintzak zeresan eta zeregin handia du indarrak pizteko. Alabaina, zenbait arduradun sindikalen deriba korporatibistak kalte handia egin die euskal dimentsioz eta balio sozialez blai landu nahi izan diren alternatibei. Eragile sozial guztion bultzadaz, zalantza eta definizio hutsune guzti hauek argitu behar dira, mezu eta konpromiso gardenaz: a) LOE eta Jospin lege inposatuen aurrean hartuko den jarrera, adosten den euskal curriculumaren garapenaren eragozle diren heinean; b) Bultzatuko den hizkuntza ereduen politika, euskal curriculumarekin uztargarri den heinean; c) Bideratuko diren neurri legal, politiko ala sozialak, selektibitatea eta baxoaren inposaketen aurrean, hauek ere euskal curriculumaren kontrakoak diren heinean; d) Curriculumaren aplikazioa «orientatzaile eta borondatezkoa» balitz, euskal curriculumaren aldeko apustua egin dezaketen ikasle, irakasle, ikastetxe, etab.ek, nolabaiteko zigorrak jasango balituzkete (adibidez, «IA reitera que la lucha estudiantil no es delito»; Berria, 2005/04/21, Gaur, ikasleok zaplastakoa!), zein babes eta defentsa mekanismoak aktibatuko diren. 

Bi. Inplementaziorako jarduera egitasmoa. Txostenak dioenaren arabera, adostu daiteken euskal curriculumaren aplikazioa «orientatzailea eta borondatez ezartzekoa» izanen da. Kontraesankorra suertatzen dira asmo hauek, kontuan hartzen badugu sinatzaileen profil instituzionala: Eusko Jaurlaritzako Hezkuntza Unibertsitate eta Ikerketa Saila, Ikastolen Elkartea, Kristau Eskola eta Sortzen Ikasbatuaz. Tamaina eta garrantzi honetako proiektu baten aurrean, hezkuntza sare desberdinetan aginte zabala duten instituzioak ezin dira eskola partaideen borondateari deia egitera mugatu; jarrera hau kontraesankorra izateaz gain, ulergaitza ere suertatzen da. Benetako ustea bada, esaten den moduan, herri bezala ez dugula ziurtaturik gure kulturaren belaunaldiz belaunaldiko transmisioa, beste oinarrietan ipini behar dira honen inplementazioak. Proiektu honen garapena ezin da utzi ikastetxe bakoitzaren baitan egon daiteken indar neurketaren baldintzapean. Euskal kantxan, pilota berriz ere jokoan? Mendebaldeko egungo gizarteetan, hezkuntza prozesuek eragin handia dute gure gazte eta helduen etorkizunean. Lan merkatuak eta ekoizpen moduen etengabeko eraberritzeak, gero eta exijentzia handiagoak ezartzen ditu aukeratutako lanbidea asebetez eta eraginkortasunez garatzeko. Horrenbestez, txostenaren kudeatzaileek, ikasleen garapen pertsonala eta intelektuala kontuan izanik, euskal curriculumaren hedapenaren mailakatzea hitzartzea lortu beharko lukete. Hedapenaren lehen fase batean, Euskal Herriko eremu sozial eta kultural desberdinen arteko desorekak gerta ez daitezen, lau irizpide elkarlotu daitezke: a) Proiektuaren bideragarritasun pedagogiko eta ekonomikoa; b) Hedapenaren oreka espazial eta sozio-kulturala; c) Hezkuntza sareen arteko inplementazio oreka; d) Elementu guzti hauek hezkuntza etapekin artikulaturik egon behar dute ikaslearen hezkuntza prozesu guztia koherentea eta trinkoa izan dadin. Bakoitzak dituen ardurak beteaz, euskal curriculumaren hedatze plangintza aurkeztu beharko litzateke, euskal gizartearen aurrean. Inplementazio planifikatu eta mailakatu hau, sektoreko kudeatzaileen benetako konpromisoa erakusteaz gain, hezkuntza eredu propioaren onura pedagogiko eta kulturalak sozializatzeko bidea litzateke. Hala eta guztiz ere, euskal curriculumaren egikaripen orokorraren bermeak hezkuntza lege baten bidetik lortuko dira, hau da, ezarpenaren epeak, moduak eta giza baliabide nahiz materialak aurrekontu batean zehaztetik. Benetako borondatea balego, Hego Euskal Herrian badago horretarako aukera; Ipar Euskal Herrian, berriz, tresnak eta bideak beste batzuk izan beharko badute ere, gure herrian sortzen diren sinergiak ongi bideratuz, gure haur eta gazteek kalitatezko euskal hezkuntzarako duten eskubide berdintasuna bermatzeko bidean jarriko ginateke. Beraz, Euskal curriculuma ezin dugu manifestu soil bat bihurtu, aldiz, aldaketarako eta hezkuntza hobetzeko tresna eraginkor eta erreal bat izan behar da. Euskal curriculumak aldaketa pedagogiko, kultural eta sozialaren hazia darama bere muinean; herri bezala pentsatu eta ekiteko garaiak dira hauek, izan ala ez izan, aukera bat dugu horretarako... 

